
Қашқадарё вилоят адлия бошқармасининг Юридик шахсларни давлат рўйхатидан ўтказиш бўлими тўғрисида

Н И З О М  
I. Умумий қоидалар

1. Қашқадарё вилоят адлия бошқармасининг Юридик шахсларни давлат рўйхатидан ўтказиш бўлими (бундан буён матнда Бўлим деб юритилади) Қашқадарё вилоят адлия бошқармаси марказий аппаратининг таркибий бўлинмаси ҳисобланади.

2. Бўлим ўзининг фаолиятида Ўзбекистон Республикасининг Конституцияси ва қонунларига, Ўзбекистон Республикаси Олий Мажлиси палаталарининг қарорларига, Ўзбекистон Республикаси Президентининг фармонлари, қарорлари ва фармойишларига, Ўзбекистон Республикаси Вазирлар Маҳкамасининг қарорлари ва фармойишларига, Ўзбекистон Республикаси Адлия вазирлиги тўғрисидаги низомга, бошқа норматив-ҳуқуқий ҳужжатларга, Адлия вазирлиги ва бошқарма Ҳайъатининг қарорларига, Қашқадарё вилоят адлия бошқармаси бошлиғи буйруқлари ва фармойишларига, шунингдек мазкур Низомга амал қилади.

II. Бўлимнинг вазифалари ва функциялари

3. Бўлимнинг асосий вазифалари қуйидагилардан иборат:

юридик шахсларни давлат рўйхатидан ўтказиш;

юридик шахсларни ташкил этишда қонунчиликка риоя этилишини таъминлаш.

4. Бўлим ўзига юклатилган вазифаларни бажариш учун қуйидаги функцияларни амалга оширади:

аудиторлик ташкилотларини, суғурталовчилар ва суғурта брокерларини, биржаларни, Ўзбекистон Республикаси Президенти ва Ўзбекистон Республикаси Ҳукуматининг тегишли қарорлари билан ташкил этиладиган хўжалик бошқаруви органларини, Қашқадарё вилоят худудида ташкил қилинаётган хорижий инвестициялар иштирокидаги корхоналарни, солиқ маслаҳатчилари ташкилотларини, бозорларни, ломбардларни ва қонун ҳужжатларида назарда тутилган ҳолларда бошқа юридик шахсларни давлат рўйхатидан ўтказади;

юридик шахсларни давлат рўйхатидан ўтказишда қонунийликка риоя қилинишини таъминлайди;

комплекс тадбиркорлик лицензияси (франшизинг) шартномаси бўйича лицензиар сифатида иш кўрадиган юридик шахс Адлия бошқармасидан рўйхатдан ўтган бўлса, бундай шартномани давлат рўйхатидан ўтказади;

улгуржи савдо корхоналари уюшмасига кирувчи ҳудудий базаларни рўйхатдан ўтказади ва истеъмол товарлари улгуржи савдосини амалга оширишга лицензиялар беради;

ўзи томонидан рўйхатдан ўтказилган юридик шахсларнинг давлат реестрини юритади;

молия-хўжалик фаолиятини амалга оширмаётган ва ўз устав фондларини қонун ҳужжатларида белгиланган муддатларда шакллантирмаган корхоналарни тугатиш бўйича белгиланган тартибда чора-тадбирлар кўради;

туман (шаҳар) ҳокимликлари ҳузуридаги тадбиркорлик субъектларини рўйхатга олиш бўйича инспекциялари фаолиятида ушбу соҳада бюрократик тўсиқлар ва ғовларни олдини олиш мақсадида қонунийликка риоя қилиниши устидан назоратни амалга оширишда иштирок этади;

туман (шаҳар) ҳокимликлари ҳузуридаги тадбиркорлик субъектларини рўйхатга олиш бўйича инспекциялари фаолиятига услубий ёрдам кўрсатади;

бошқарма фаолияти соҳасидаги қонун ҳужжатларини қўллаш бўйича хулосалар беради;

юридик шахсларни давлат рўйхатидан ўтказиш фаолиятига доир норматив-хуқуқий хужжатларни ишлаб чиқади ва уларни хуқуқий экспертизадан ўтказишда иштирок этади;

Бўлим фаолияти соҳасидаги масалалар юзасидан хуқуқий тарғибот тадбирларини ўтказади ва иштирок этади;

худудий адлия органлари юридик шахсларни давлат рўйхатидан ўтказиш бўлимлари фаолиятини таҳлил қилади ва фаолиятини такомиллаштириш юзасидан тегишли тавсиялар беради;


юридик ва жисмоний шахслардан келиб тушган мурожаатларни белгиланган тартибда кўриб чиқади.

Бўлим ўз ваколатлари доирасида бошқа вазифа ва функцияларни ҳам амалга ошириши мумкин.

III. Бўлимнинг ҳуқуқлари ва жавобгарлиги

5. Бўлим ўз зиммасига юклатилган вазифалар ва функцияларни бажариш учун қуйидаги хуқуқларга эга:

давлат бошқаруви органлари, маҳаллий давлат ҳокимияти органлари, ҳуқуқни муҳофаза қилувчи ва назорат тузилмалари, шу жумладан, прокуратура органлари, бошқа ташкилотлардан, шунингдек уларнинг мансабдор шахсларидан уларнинг ваколатига кирувчи масалалалар юзасидан ҳужжатларни, статистика ва бошқа маълумотларни, таҳлилий материалларни, хулосалар ва бошқа ахборотларни сўраш, талаб қилиш ва олиш;

Ўзбекистон Республикаси Адлия вазирлигига қонунчиликни такомиллаштириш масалалари бўйича белгиланган тартибда таклифлар киритиш;

юридик шахслар бирлашмалари томонидан ўзларининг таъсис шартномалари ва уставларига риоя этишлари устидан назоратни амалга ошириш;

хўжалик судларига хўжалик юритувчи субъектларни мажбурий тугатиш бўйича ҳамда рўйхатдан ўтказиш ва қайта рўйхатдан ўтказиш тартиби бузилган тақдирда, шунингдек, юридик шахслар бирлашмалари томонидан таъсис ҳужжатларига риоя қилинмаганда бирлашмадан жарима ундириш юзасидан даъво аризалари киритиш;

давлат, юридик ва жисмоний шахслар манфаатларини кўзлаб судларга давлат божи тўламасдан аризалар ва даъволар билан мурожаат қилиш;

судларда даъвогар, жавобгар ҳамда учинчи тараф сифатида қатнашиш.

Бўлим қонун ҳужжатларига мувофиқ бошқа ҳуқуқларга ҳам эга бўлиши мумкин.

6. Бўлим ўзига юклатилган вазифаларнинг бажарилиши учун жавобгардир.

IV. Бўлим фаолиятини ташкил қилиш

7. Бўлим фаолиятига бош маслаҳатчи раҳбарлик қилади.
8. Бўлим бош маслаҳатчиси:

Бўлим ишларини ташкиллаштиради, йўналтиради ва назорат қилади;

Бўлимга юклатилган вазифа ва функцияларнинг бажарилиши учун шахсан жавоб беради;

Бўлим фаолиятини такомиллаштириш бўйича таклифлар тайёрлайди, Бўлим фаолиятига оид муҳим масалалар ҳақида бошқарма бошлиғи ва унинг ўринбосарига мунтазам равишда ахборот беради;

ўз ваколати доирасида тегишли ҳужжатларни имзолайди.

9.Ўзининг хизмат вазифаларини бажариш вақтида юклатилган ваколатлар доирасидан четга чиққанлиги, шунингдек қонунга хилоф ҳаракатлар ёки ҳаракатсизлиги, хизмат вазифаларини бажармаганлиги ёхуд лозим даражада бажармаганлиги ва хизмат этикаси қоидаларини бузганлиги учун бошқарма ходимлари қонун ҳужжатларида белгиланган тартибда интизомий ёки бошқа турдаги жавобгарликка тортилади.

